
Afganistán, pena de morte por apedramento. Arabia Saudí, pena de morte, noutros casos,
desterros e 100 lategazos. Bangladesh, de dez anos de cárcere a cadea perpetua. Brunéi,
pena de morte, se é entre homes. Barbados, cadea perpetua, e así ata chegar aos 69
países que consideran un crime a homosexualidade.

Os primeiros rexistros escritos da homosexualidade comezan na Antiga Grecia, considerada
un dos pilares da nosa sociedade occidental. Con personaxes tan importantes como
Alexandro Magno existe a posibilidade de que posuíran unha sexualidade un tanto ambigua.
Este rexeitamento cara á unha identidade sexual é un tanto estúpida. O comportamento
homosexual en animais está ben documentado en máis de 1.500 especies. Polo tanto, non
é unha perversión humana, coma no pasado fíxose crer.

A despenalización da homosexualidade en España aprobouse en 1979. Dende este
momento, e incluso antes, lévase loitando en contra da discriminación. Aínda así, tras
tantos anos de loita constante, parece que os esforzos non serven para nada. Podemos ver
a realidade día a día dende os nosos propios ollos. Non fai falta transportarse a países do
terceiro mundo. Este odio cada vez é máis sutil, pero segue existindo.

Todos os presentes somos testemuñas dun acto vandálico. Ademais dos danos cara unha
propiedade pública, tamén existen os danos cara unha comunidade enteira. Á maioría da
xente lle parecerá simplemente unha estupidez, e é a verdade, é unha mera maneira de
chamar a atención. Aínda así, debemos ter algo de empatía. Podemos pensar que as
simples palabras dun adolescente non poden chegar a ferir a outro, mais nalgúns casos
esta pode ser a gota que colme o vaso.

Nunca poderemos saber a situación persoal de cada individuo. Non coñecemos as súas
raíces, a súa familia, o seu pasado, e o que teñen que vivir diariamente. Lucas, un
adolescente gay de soamente 13 anos quitouse a vida a principios de xaneiro debido a un
constante acoso por parte dos seus compañeiros. Sempre pensamos que algo así nunca
poderá acontecerlle a algunha persoa próxima, pero non nos damos conta da realidade ata
que nos toca enfrontarnos a ela cara a cara.

O odio non é algo co que se nace, senón unha maneira de sobrevivir. Podo asegurar
persoalmente que a ampla maioría de persoas que expresan un odio cara unha
comunidade, neste caso a LGBTQ+, o fan simplemente para impresionar á xente. Tamén
existen aqueles que os defendían no pasado, mais para encaixar coa sociedade deciden
deixar atrás os seus valores para ser aceptados polo grupo. Non os culpo, é un sentido de
supervivencia moi animal, e polo tanto, moi noso.

Atopámonos no século XXI, e paréceme hora de aceptar a aqueles que non son iguais a
nós. Ninguén é perfecto, e a homofobia internalizada pode facernos dicir e facer cousas que
no fondo no pensamos. O propósito é tratar de mellorar día a día, e non deixar que as
accións dos demais nos inflúan. Neste mes do orgullo, invítovos a intentalo.

Ninguén nace odiando a outra persoa pola cor da súa pel ou a súa orixe, a súa sexualidade
ou a súa relixión. Se poden aprender a odiar, podemos ensinarlles a amar, porque o amor é
máis natural para o corazón humano que o seu oposto. – Nelson Mandela.


